
Shri Gajananasharanagati Stava

శ్రీగజాననశరణాగతిస్తవః

శ్రీహరిహరశర్మకృతః
ఓం వినాయకం నాయకమేకమస్య ధాతారమాది జగతోఽప్యనాదిమ్ ।
సదాశివస్యాపి శివం దధానం గజాననం తం శరణం ప్రపద్యే  ॥ ౧॥
సత్యాద్వయానన్ద -ఘనస్వరూపం వేదాన్తవాక్యైరధిగమ్యమానమ్  ।
వాణీశ గౌరీశ రమేశ పూజ్యం గజాననం తం శరణం ప్రపద్యే  ॥౨॥
యద్బ్రహ్మ జిజ్ఞాసితమాగమజ్ఞైః   అనేకజన్మార్జిత  పుణ్యపుఞ్జైః  ।
వివేకవైరాగ్యశమాదియుక్తైః   గజాననం తం శరణం ప్రపద్యే  ॥ ౩॥
యతో బభూవేదమచిన్త్యరూపం మాయామయం రజ్జుభుజఙ్గకల్పమ్   ।
యత్ర స్థితం  చాప్యయమేతి విశ్వం గజాననం తం శరణం ప్రపద్యే  ॥ ౪॥
అక్షాదిజన్యైరనవాప్యరూపం  మానైశ్చ  సర్వాన్తరసంస్థితేశమ్  ।
శాస్త్రైకయోనిం  భవసిన్ధుపోతం  గజాననం తం శరణం ప్రపద్యే  ॥ ౫॥
వేదాన్తవాక్యాన్యఖిలాని దేవే చిన్మాత్రరూపేఽనుగతాని  సమ్యక్ ।
అన్యాశ్రయాభావతయా  చ యస్మిన్ గజాననం తం శరణం ప్రపద్యే  ॥౬॥
యం బ్రహ్మసూత్రైరఖిలైశ్చ    వేదైః  తథాగమైస్సర్వపురాణవాక్యైః   ।
జానన్త్యగస్త్యాది మహామునీన్ద్రాః  గజాననం తం శరణం ప్రపద్యే  ॥ ౭॥
యం జ్యేష్ఠరాజం  గణనాథనాథం బ్రహ్మాదిభిర్బ్రహ్మతయానుభూతమ్  ।
కవిం కవీనాముపమానహీనం గజాననం తం శరణం ప్రపద్యే  ॥౮॥
ఉమాపురారాతితనూజభూతం షడాననజ్యేష్ఠమచిన్త్యశక్తిమ్   ।
షడూర్మిషడ్భావషడీతిశూన్యం గజాననం తం శరణం ప్రపద్యే  ॥౯॥
గజాసురాత్యర్దితదేవసఙ్ఘాన్   త్రాతుం  త్రిలోకాఞ్చ  దయాపయోధిః ।
దధార మాయా గజరాజరూపం గజాననం తం శరణం ప్రపద్యే  ॥ ౧౦॥
ధాత్రాదయో  విశ్వసృజో యమేవ సమర్చయిత్వా సఫలా భవేయుః ।
కృత్యేషు నో చేద్ విఫలాశ్చ మూఢాః గజాననం తం శరణం ప్రపద్యే  ॥ ౧౧॥

1



శ్రీగజాననశరణాగతిస్తవః

గోవిన్దముఖ్యాస్త్రిపురం   న జేతుం శక్తా మహేశం శరణం ప్రపన్నాః  ।
హరోఽప్యహంస్తం యదనుగ్రహేణ  గజాననం తం శరణం ప్రపద్యే  ॥ ౧౨॥
త్రిలోకమాతా  త్రిపురారిపత్నీ  మహాగణేశం విధివత్ప్రపూజ్య ।
భణ్డాసురం  దైత్యపతిం  జఘాన గజాననం తం శరణం ప్రపద్యే  ॥ ౧౩॥
వక్రాణి  విఘ్నాని నిహన్తి సేవాపరస్య తుణ్డేన  హి వక్రతుణ్డః   ।
వదన్తి విఘ్నేశ్వరమాగమజ్ఞాః  గజాననం తం శరణం ప్రపద్యే  ॥ ౧౪॥
పాశేషుచక్రోత్పలబీజపూరగదారుజావ్రీహి   విషాణ పద్మైః  ।
సవల్లభం  రత్నఘటేన యుక్తం గజాననం తం శరణం ప్రపద్యే  ॥ ౧౫॥
జన్మాన్తరానేక కృతాని యన్మే పాపాన్యథాస్మిన్ కరణైస్త్రిభిశ్చ   ।
తేషాం ప్రశాన్త్యై   భవబన్ధముక్త్యై   గజాననం తం శరణం ప్రపద్యే  ॥ ౧౬॥
త్వమేవ మాతా జనకో గురుశ్చ భ్రాతా  సఖా బన్ధుజనో  మహేశ ।
దాసస్తవాహం భవదంశకఞ్చ త్వమేవ చాహం పరమార్థ దృష్ట్యా  ॥ ౧౭॥
త్వామేకదన్తం ప్రవదన్తి  వేదాః అనేకదం దీనజనానురక్తమ్ ।
యాచే భవన్తం వరమేకమేవ సదా రతిం త్వచ్చరణారవిన్దే ॥ ౧౮॥
ధనం కళత్రం  వసుధాధిపత్యం కలానిధిత్వం కమనీయగాత్రమ్  ।
యాచే న చాహం భగవన్మమైవ  స్వాభావికస్వాత్మసుఖం ప్రయచ్ఛ  ॥ ౧౯॥
పురాణవేదాగమసూత్రవాక్యైః   అనాప్తమానస్య మహా మహిమ్నః ।
మద్వాగ్విశుద్ధ్యై  స్తవనం  కృతం యత్ తద్క్షామయే  త్వాం జగదేకనాథ ॥౨౦॥
స్తవం గజాననస్యేదం కృతం హరిహరేణ యత్ ।
తుష్యతాం తేన సర్వాత్మా సచ్చిద్రూపో  వినాయకః ॥౨౧॥
(బ్రహ్మసూత్ర  -చతుఃసూత్రీమనుసరతి )
ఇతి శ్రీహరిహరశర్మకృతః  శ్రీగజాననశరణాగతిస్తవః  సమ్పూర్ణః  ।
Proofread by Narendran Madathil

